
R  E  P U  B  L  I  K  A    E   S  H  Q  I  P  Ë  R  I  S  Ë
KËSHILLI BASHKIAK
V E N D I M 
Nr. 57 datë 7.06.2019

PËR 

KRIJIMIN, ORGANIZIMIN DHE FUNKSIONIMIN E AGJENCISË SË RINISË
Në mbështetje të nenit 8 pika 2, nenit 9 pika 1, nënpika 1.1, shkronjat “b” dhe “ç”, nenit 25, nenit 54, shkronjat “ç” dhe “dh”, nenit 55, pikat 3 dhe 6, të ligjit nr. 139/2015 “Për vetëqeverisjen vendore”, ligjit nr. 7961, datë 12.07.1995 “Kodi i Punës i Republikës së Shqipërisë”, të ndryshuar; ligjit nr. 68/2017 “Për financat e vetëqeverisjes vendore”, nenit 5, shkronja “d”, të ligjit nr. 10405, datë 24.3.2011, “Për kompetencat për caktimin e pagave dhe të shpërblimeve”; pikës 17, të vendimit nr. 165, datë 02.03.2016, të Këshillit të Ministrave “Për grupimin e njësive të vetëqeverisjes vendore për efekt page, dhe caktimin e kufijve të pagave të funksionarëve të zgjedhur e të emëruar, të nëpunësve civil dhe të punonjësve administrativë të njësive të vetëqeverisjes vendore”, të ndryshuar, vendimit nr. 226, datë 17.04.2019, të Këshillit të Ministrave “Për kategoritë e shërbimeve të ofruara nga entet shtetërore dhe subjekte të tjera, të cilat përfitohen me çmime të reduktuara përmes përdorimit të kartës së studentit”, me propozim të kryetarit të Bashkisë, Këshilli Bashkiak
V E N D O S I :

1. Krijimin e Agjencisë së Rinisë, si institucion në varësi të Bashkisë Tiranë.
2. Agjencia e Rinisë ka si mision kryesor hartimin dhe zbatimin e politikave vendore në Bashkinë e Tiranës, në fushën e rinisë.

3. Agjencia e Rinisë ka këto funksione dhe përgjegjësi: 

a. organizimin dhe koordinimin e veprimtarive që synojnë arritjen e objektivave vendore në fushën e mbrojtjes dhe të fuqizimit të të rinjve;
b. organizimin dhe ofrimin e shërbimeve për të mbështetur mirëqenien dhe zhvillimin e të rinjve;
c. zhvillimin e projekteve, programeve dhe veprimtarive rinore;
d. bashkëpunimin me organizata rinore vendase dhe të huaja, me qëllim angazhimin e të rinjve dhe përmbushjen e misionit për të cilin krijohet;
e. ndjekjen e procesit të prodhimin dhe administrimin të kartës së studentit;
f. nxitjen, vlerësimin dhe promovimin e aftësitë të studentëve në fusha të ndryshme shoqërore si arti, kultura, edukimi, sporti etj, si dhe forcimi i bashkëpunimit social midis të rinjve studentë brenda universitetit, në komunitetin vendor, si dhe midis grupeve të tjera të të rinjve, brenda dhe jashtë vendit
g. si dhe çdo detyrë tjetër të përcaktuar në legjislacionin në fuqi ose të ngarkuar nga Kryetari i Bashkisë, me përjashtim të rasteve kur ato i janë dhënë ekskluzivisht institucioneve/strukturave të tjera të Bashkisë Tiranë.
4. Agjencia e Rinisë ka një numër të përgjithshëm prej 10 (dhjetë) punonjësish. Drejtori i Agjencisë, emërohet dhe shkarkohet nga kryetari i bashkisë dhe është përgjegjës për funksionimin dhe administrimin e agjencisë. Punonjësit emërohen në përputhje me Kodin e Punës së Republikës së Shqipërisë.
5. Agjencia e Rinisë, ka buxhetin e saj dhe financohet nga buxheti i Bashkisë Tiranë, donacione apo burime të tjera, sipas përcaktimeve të legjislacionit në fuqi. Agjencia mund të krijojë të ardhura nga veprimtaritë e saj sipas përcaktimeve ligjore.
6. Të miratojë nivelin e pagave për punonjësit e Agjencisë së Rinisë sipas lidhjes së pagave nr.24,  bashkëlidhur këtij vendimi.
7. Të miratojë stemën zyrtare të Agjencisë së Rinisë, sipas Aneksit nr. 1, bashkëlidhur dhe pjesë përbërëse e këtij vendimi.

8. Efektet financiare të zbatimit të këtij vendimi fillojnë nga muaji korrik 2019 dhe do të përballohen nga buxheti i miratuar për Agjencinë e Rinisë në Programin e Zhvillimit të Rinisë dhe Sportit.
9. Ngarkohet Kryetari i Bashkisë të miratojë strukturën organizative dhe rregulloren e funksionimit të brendshëm të Agjencisë së Rinisë, si dhe çdo akt tjetër të nevojshëm në lidhje me ngritjen dhe funksionimin e këtij institucioni.

10. Bashkia Tiranë i siguron Agjencisë së Rinisë mjediset e nevojshme, nga inventari i saj i pronave të paluajtshme apo ambiente të tjera të kontraktuara ndaj të tretëve, për fillimin e ushtrimit të veprimtarisë së saj.Adresa fillestare e agjencisë është ajo e Bashkisë Tiranë.

11. Në rastin e sigurimit të pasurive në administrim të Bashkisë Tiranë, ngarkohet Kryetari i Bashkisë për ndjekjen e procedurave të dorëzimit dhe kalimit kapital të pasurive, objekt i ushtrimit të detyrave funksionale, sipas të këtij vendimi dhe akteve të dala në zbatim të tij.

12. Drejtoria e Përgjithshme e Promovimit të Qytetit dhe Drejtoria e Përgjithshme e Planifikimit Strategjik dhe Burimeve Njerëzore koordinojnë dhe ndjekin procesin e ngritjes dhe funksionimit të agjencisë së rinisë dhe paraqesin pranë kryetarit të bashkisë propozimet përkatëse në lidhje me ristrukturimin e drejtorive ekzistuese për aq sa kompetencat e tyre bien ndesh me ato të agjencisë.

13. Ngarkohen Kryetari i Bashkisë, Drejtoria e Përgjithshme Juridike e Aseteve dhe Licencimit, Drejtoria e Përgjithshme e Punëve Publike, Drejtoria e Përgjithshme e Promovimit të Qytetit, Drejtoria e Përgjithshme e Planifikimit Strategjik dhe Burimeve Njerëzore dhe Drejtoria e Përgjithshme e Menaxhimit Financiar për zbatimin e këtij vendimi.

14. Ky vendim hyn në fuqi sipas përcaktimeve të pikës 6, të nenit 55, të ligjit nr. 139/2015, “Për vetëqeverisjen vendore” dhe pas konfirmimit ligjor të Institucionit të Prefektit të Qarkut, Tiranë.

